
    KUALA LUMPUR, 5 Dis (Bernama) -- Mereka yang ingin menggunakan
keganasan untuk merebut kuasa di Malaysia bukan berhajat untuk mendirikan
negara Islam tetapi sebenarnya mereka keliru dan tidak faham mengenai
negara Islam, kata Datuk Seri Dr Mahathir Mohamad.
    Perdana Menteri berkata bahawa bagi mereka ini, negara Islam diukur
daripada pakaian, terutama pakaian wanita dan pengasingan mereka, untuk
mengurangkan nafsu lelaki yang buas.
    "Bahawa agama Islam menyuruh lelaki berjihad membendung nafsu diri
sendiri tidak dihiraukan. Kerana tidak hendak digoda, wanita tidakpun
dibenar bersekolah, menuntut ilmu atau bekerja," katanya dalam perutusan
Hari Raya Aidil Fitri yang turut disiarkan oleh semua stesen televisyen dan
radio hari ini.
    Dr Mahathir berkata amat malang kerana ada rakyat Malaysia yang
berminat dengan keganasan bukan untuk melawan musuh Islam yang menindas
orang Islam, tetapi untuk mencetuskan huru-hara dan merampas kuasa di
negara sendiri yang sudahpun diperintah oleh kaum sebangsa dan seagama
dengan mereka.
    "Kerana kecewa dengan demokrasi dan pemilihan untuk mendapat kuasa
kerajaan, mereka telah pergi ke Pakistan dan Afganistan kononnya untuk
belajar agama tetapi sebenarnya untuk belajar membuat bom dan menyamun
bank, membunuh dan melakukan keganasan lain sebagai persiapan untuk
merampas kuasa di negara ini," katanya.
    Dr Mahathir berkata kepercayaan bahawa yang dikehendaki oleh Islam
hanyalah aqidah tanpa kemajuan di dunia adalah bertentangan dengan ajaran
Islam.
    "Apakah sebabnya yang setiap kali kita berdoa kepada Allah s.w.t kita
pohon kebahagiaan di dunia dan juga kebahagiaan di akhirat? Kita tidak
minta kebahagiaan di akhirat sahaja.
    "Apakah bahagia orang Afghanistan yang begitu disanjung tinggi oleh
puak ini, yang hidup merana di bawah pemerintahan Taliban, pemerintahan
yang diruntuh dengan mudah oleh kuasa Barat dan meninggalkan sebuah negara
yang menjadi pengemis dan terletak di bawah telunjuk orang? Inikah negara
Islam yang hendak didirikan di Malaysia?
    "Penduduk Afghanistan tidak hidup bahagia sekarang atau dahulu. Ramai
yang terpaksa lari ke nagara lain. (Sebaliknya) berapa ramaikah rakyat
Malaysia yang beragama Islam yang terpaksa lari dari negara ini kerana
dihalang daripada mengamal ajaran Islam?" katanya.
    Dr Mahathir juga berkata keadaan di Afghanistan tidak sama dengan
keadaan di Malaysia yang mempunyai rakyat berbilang kaum dan agama yang
tidak ditindas atau dihalang daripada mengamalkan amalan yang sah dalam
agama masing-masing.
    Katanya, jika benar pengganas ini ingin berjuang mempertahankan Islam,
terdapat banyak tempat yang orang Islam ditindas, dihina dan dibunuh setiap
hari untuk mereka berbuat demikian.
    "Pergilah ke sana dan berjuanglah. Perjuangan di Malaysia ialah untuk
mengekalkan keamanan dan memperkayakan negara dalam semua bidang supaya
kita dapat mempertahankan dan menggerunkan musuh-musuh kita seperti yang
dikehendaki oleh Islam," kata Perdana Menteri.
    Mereka yang cuba mencetuskan huru-hara melalui keganasan bukan hanya
mengkhianati negara sendiri bahkan mengkhianati Islam yang menyuruh umatnya
menyelamatkan orang Islam lain, katanya.



    Kepada puak yang berhasrat untuk menggunakan keganasan, sama ada yang
sudah dalam tahanan atau di luar, Dr Mahathir menyeru supaya mereka insaf
akan segala nikmat yang diperolehi di negara ini.
    "Saya seru supaya mereka insaf dan bertaubat. Sama-samalah kita
berusaha untuk memperkaya dan memajukan negara kita Malaysia, meningkat
ketahanannya supaya kita tidak lagi dijajah kuasa asing."
    Dr Mahathir berkata huru-hara disebabkan oleh keganasan dalam usaha
merebut kuasa boleh menjadikan negara lemah, ekonomi runtuh dan stabiliti
politik terjejas dan seterusnya membuka jalan untuk Malaysia dikuasai oleh
orang asing.
    "Bersyukurlah kerana keamanan, kestabilan dan kebebasan negara ini.
Jangan terbawa-bawa dengan kononnya perjuangan untuk Islam yang dibawa oleh
orang yang begitu kecewa dengan keadaan buruk di negara mereka," katanya.
    Beliau berkata jika rakyat Malaysia insaf dan menghargai nikmat yang
banyak didapati di negara ini, mereka tidak patut membuat sesuatu yang akan
dikesali pada masa depan.
    "Bukanlah mudah bagi kita memajukan negara ini. Bukanlah mudah bagi
mengekalkan keIslaman negara berbilang agama. Penerimaan oleh bukan Islam
akan kedudukan Islam sebagai agama rasmi negara adalah satu kejayaan yang
besar bagi umat Islam di Malaysia," katanya.
    Dr Mahathir berkata, kerana kegiatan puak pelampau ini, Malaysia
sekarang dituduh sebagai pusat pengganas dan ini sudah membawa kesan buruk
kepada negara.
    "Jika pengganas ini tidak dibendung, maka nasib negara ini akan menjadi
sama malang seperti nasib negara-negara tertentu yang ditekan dan ditindas
dengan sewenang-wenangnya," katanya.
    Beliau berkata melawan pengganas bukanlah mudah seperti menangani
jenayah biasa kerana pihak berkuasa tidak boleh menunggu sehingga mereka
meletupkan bom dan membunuh ramai orang, sebelum bertindak.
    Kerana sebab ini, katanya, Malaysia mempunyai undang-undang seperti
Akta Keselamatan Dalam Negeri.
    Perdana Menteri berkata tuduhan orang asing dan kepercayaan sesetengah
orang Malaysia bahawa kerajaan menggunakan akta-akta seperti ini untuk
mengambil tindakan terhadap parti lawan, adalah tidak munasabah.
    "Yang mampu mengancam kedudukan parti kerajaan ialah kepimpinan tinggi
parti lawan. Yang dimasukkan dalam tahanan adalah orang yang tidakpun
dikenali dahulu sebagai orang yang penting dalam parti lawan.
    "Memang mereka ada kaitan dengan parti lawan. Tetapi parti lawan
tertakluk kepada undang-undang dan tidak ada keistimewaan bagi mereka. Kita
biasa kenakan undang-undang yang sama kepada anggota parti kerajaan pun,"
katanya.
    Beliau berkata rakyat dan siapa sahaja yang terlibat dengan
penguatkuasaan undang-undang perlu faham akan betapa seriusnya ancaman
keganasan.
    "Janganlah sesiapa, kerana mengesyaki kerajaan atau bersimpati dengan
orang yang kononnya dianiaya kerana politik, cuba menggagalkan usaha
kerajaan menyelamatkan negara ini.
    "Semua pihak tanpa kecuali mesti menghormati undang-undang yang sah di
negara ini. Jika kita tidak puas hati dengan undang-undang ini, ada cara
yang sah untuk menggugurkanya," katanya.
    Mengenai ekonomi negara, Dr Mahathir yang juga Menteri Kewangan,
berkata pertumbuhan 5.6 peratus ekonomi pada suku tahun ketiga ini, adalah
hasil usaha kerajaan yang bersungguh-sungguh untuk memajukan negara.
    Katanya walaupun ada usaha pihak asing untuk menimbulkan kecurigaan
terhadap kestabilan Malaysia, kerajaan dapat menangkis percubaan ini.
    "Tetapi bukanlah kerajaan sahaja yang perlu berusaha. Semua pihak perlu
tentukan tidak akan berlaku apa-apa yang boleh menjejaskan potensi kemajuan



negara.
    "Janganlah kerana hendak tunjuk kebebasan demokrasi, kita sengaja
membuat sesuatu yang boleh menjejaskan keadaan yang baik yang kita nikmati
sekarang," kata Dr Mahathir.

